2

Чехословак улс байгуулагдсаны 100 жилийн ой
Ийржи Бродский
Эрхэм хүндэт Сайдууд, Эрхэмсэг элчин сайдууд, хатагтай, ноёдоо 
Хүндэт Монгол найзуудаа,
Та бүхэн энэ үдшийг бидэнтэй өнгөрөөхөөр урилгыг маань хүлээн авсан нь миний хувьд нэр төрийн хэрэг билээ.    

Зуун жилийн өмнө өөрийн тусгаар тогтносон улсаа байгуулах Чехүүд болон Словакууд бидний өнө удаан хугацааны мөрөөдөл биелэлээ олсон юм.  Манай ардчилал ба манай бүгд найрамдах улс төрсөн. Гэвч та бүхэн өнөөдрийн хөгжмөөс сонсож болохчлон Төв Европоос ялгарах манай үндэстний ижилсэл болоод манай соёл нь түүхийн гүн рүү хөтөлнө. Чехийн газар шороо, үйлдвэрлэлийн бааз суурь, тэдний хэл, соёл урлаг болоод хотуудын сэтгэл булаах увидас нь манай өвөг дээдэс түүний дор нэгдэж, тусгаар тогтнол, эрх чөлөөнийхөө төлөө тулалдаж, амиа зориулж байсан олон туг далбааны адилаар хавьгүй эртнийх билээ. Манай улсын оршин тогтнох үндэс нь 10 дугаар зууны Христийн шашин, Сент Венцесласын өв уламжлалаас эхтэй.          
Бид өнөөдөр 1918 оны 10 дугаар сарын 28-ны өдөр “Анхны бүгд найрамдах улс” гэж нэрлэгдэх Чехүүд болон Словакуудын нэгдсэн улсыг байгуулахын төлөө бат зогсож, шинээр төрсөн улсыг гадаад орнуудад хүлээн зөвшөөрүүлж, хүндлэл хүлээлгэсэн Масаарик, Бэнэш, Штефаник болон бусад хүмүүсийг санан дурсах юм. Улс маань тус цаг үеэс 20-хон жилийн дараа 6 жилийн хугацаанд хэрхэн оршин тогтнохоо болисныг бас санан дурсана. Бид Британийн тулаанд дайтсан Чех, Словак хүмүүс болоод Жосеф Габчик болон Ян Кубиш зэрэг хүмүүсийн баатарлаг зоригийг санан дурсах юм. 1948 оноос хойш тохиож, манай ардчилсан улсын оршин тогтнол дахин нэг тасалдсаныг илтгэн харуулж буй коммунизмын урт удаан 40 жилийг санан дурсана. Гэвч эдгээр жилүүд бусад зүйлсийн зэрэгцээгээр биднийг Монгол улстай ойртуулсан эрин үе байлаа. Үүний үрээр Чехүүд ба Монголчууд олон нийтлэг зүйлстэй болсон. Бүгд Найрамдах Чех Улс нь Европын улс орнуудаас хамгийн олон Монгол цөөнхтэй нь одоо ч өссөөр байгаа бөгөөд тэнд сурч байсан цаг үеэсээ манай орныг, хэлийг нь мэддэг хорин мянган Монголчууд бий. Тэдний олонх нь энд ирснийг харахад таатай байгаа бөгөөд тэд манай улс болон Монголын харилцааг сайжруулахад тусалж байгаад миний бие талархаж явдаг юм.     
1989 оны дараачаар бид Европын ардчилал төлөвшсэн орнуудын дунд өөрийн байрыг эргүүлэн авах  боломжтой болсон бөгөөд бид төвлөрсөн төлөвлөгөөт эдийн засгаас зах зээлийн эдийн засаг руу амжилттай шилжилт хийх бололцоо олдов. 1992 оны парламентын сонгууль нь  тусгаар тогтносон улсаа байгуулах гэсэн Словакуудын үлэмж их хүсэлд найрамдалт, харилцан тохиролцсон хариулт өгсөн “Хамба хилэн хуваагдал” хийх улс төрийн зөвшилцөлд хүргэсэн. Ингэсний төлөө дэлхий дахин биднийг сайшаасан билээ. Бид Вашингтоны хэлэлцээрийн үүргээ хэлбэрэлтгүй биелүүлж, хөрш орнууд, НАТО болон Европын Холбооны түншүүдтэйгээ аль болох ойр хамтран ажиллахад зүтгэл гаргаснаар НАТО болон Европын Холбооны гишүүн болсон.     
Өнгөрсөн 29 жил бол миний бие төлөөлж байгаагаараа бахархаж буй улсын түүхэн дэх хамгийн амжилттай эрин үе байсан гэж хэлэхэд хэтрүүлэг болохгүй. Улсын эдийн засаг нүдэнд харагдахуйц өсч, Бүгд Найрамдах Чех Улс нь жуулчдын хамгийн их зорин очдог газруудын нэг, Европ дахь хамгийн аюулгүй орнуудын нэг болжээ.   

Масарик “Би ихэвчлэн аливааг өдөр хоногоор боддоггүй, харин зуу зуун жилийн хугацаагаар холыг харахыг хичээдэг” гэж хэлдэг байжээ. Та манай Чех болон Словакийн зуун жилийг харах юм бол Та нэгэн замнал байгааг олж харна. Энэ бол бидний ардчилал, эрх чөлөө болон Анхны бүгд найрамдах улсыг үндэслэгчдээс бидний өвлөн авсан тусгаар улсаа гэх мятаршгүй сэтгэл билээ. Мөн та өөрийн үндэстний тусгаар тогтнолыг нандигнадаг улс, үзэж туулсан түүхэн үйл явдлынхаа дараалал, шалтгаан, үр дагаврыг маш сайн мэддэг улс, эрх чөлөө болон гол төлөвлөгөөнд заналхийлж буй өөр аюулыг хянамгай харж буй улс оронг олж харах болно.     
Өнөө орой та бүхэн манай улсын түүхийг тусгасан хөгжмийн хөтөлбөрийг сонсох төдийгүй оркестр Монголд алдаршсан саяхны киноны хөгжмийг мөн тоглох юм. Ноён Сосорбарам, бүх хөгжимчид, энд дэлгэцэн дээр алдаршуулж буй ивээн тэтгэгчид, элчингийнхээ хамт олон болон Словак хамтран зүтгэгсэддээ гүнээ талархал илэрхийлье. Анхаарал хандуулсан Та бүхэнд баярлалаа. Үдшийг сайхан өнгөрүүлээрэй.   
